
Ernst Hunziker 

Ynegheit! 
Krimi-Komödie i zwe Akt 

 

 

 

Besetzung 4D / 4H 

Bild Büro 

 

 

 

„Hüchler, was de bisch. Wosch ja nid säge, dass dir dä grusig 

Chlotz gfallt.“ 

Das Projekt einer Firma steht kurz vor der Vollendung. Was 

heisst, dass die amerikanische Firma, die sich dafür interessiert, 

bei ihr einen Vertrag unterschreiben wird. Kurz vor der 

Vertragsunterzeichnung wird der Betrieb durch zwei 

Wirtschaftsfahnder besucht, die scheinbar die Daten prüfen 

müssen. Die Beiden werden fündig. Aber nicht technische 

Daten kommen zum Vorschein. Pornographie, versteckter 

Geldtransfair auf die Caymaninseln und ein Flugticket nach 

Jamaika, mit dem sich der Büroschef und seine Sekretärin 

absetzen wollen. Auch das gefilmte Liebesspiel des Bürochefs 

mit seiner Angestellten wird zum Thema. Alles natürlich gar 

nicht zur Freude des Betriebsinhabers oder der Frau des 

Bürochefs. Und noch weniger zur Freude des Amerikaners aus 

dem Silicon Valley, der den Vertrag unterschreiben will. 

„Im Film würdi jetze gseit: Es isch nid eso, wies 

usgseht!“ 

Personen 

Jule Novak IT-Spezialistin. Installiert die Sicherheitssoftware auf 

den Laptops von Carsten und Silvana. 

Carsten Rode Ingenieur, Entwickler, Bürochef. Kopf des 

Entwicklungsprojektes.  

Tabea Rode Seine Frau. Wirkt wenig intelligent und spielt die 

verwöhnte, modische Dame. Wird aber unterschätzt. 

Silvana Meister Mitarbeiterin und Mitentwicklerin bei Carsten. Arbeitet 

erst seit einem Monat im Betrieb. 

Henryette Ford Inhaberin der Firma.Vorgesetzte von Carsten. (Ihr 

Name wird „deutsch“ ausgesprochen, nicht 

„französisch“. 

Ken Gyger Ein Polizist, der keiner ist. Wirkt und spricht sehr 

langsam. Er wird aber unterschätzt. Ist eigentlich 

Informatiker. 

Ben Boss Ein Polizist, der keiner ist. Wirkt und spricht sehr 

langsam. Er wird aber unterschätzt. Ist eigentlich 

Informatiker. 

Donald Sparks Amerikanischer Kunde. Ursprünglich Schweizer. Hat 

seine Firma im Silicon Valley. 

 

Ort 

Büro mit zwei Arbeitsplätzen (Laptop). Das Büro ist so eingerichtet, dass 

die Zuschauer die Rücken der Laptops sehen. Die Bediener der Laptops 

schauen zu den Zuschauern. Hinter den beiden Arbeitsplätzen muss Platz 

für ein Kunstwerk (mit eingebauter Kamera sein), das die Bildschirme 

der Laptops erfassen kann. 

Kunstwerk: Schwarzer Würfel mit verschiedenen Löchern. Aus einem 

der Löcher macht eine Kamera Aufnahmen. 

 



Y n e g h e i t !  

 1. Akt 

1. Szene 

 Jule kniet unter dem Bürotisch und macht sich an den 

Kabeln zu schaffen 

Jule Herrschaft hei die es Kabelglyr underem Tisch. Ufrume 

wäri o da einisch aagseit. U stoubsugere wäri o ke Seich. 

Da überchunsch ja e Stoublunge. Aber putze isch ja nid 

my Uftrag. - So. Das hätti erlediget. steht auf und setzt 

sich an den Laptop von Silvana Jetze no dä hie 

achefahre u de ... 

Carsten kommt herein Isch das erlediget? 

Jule No dä hie... - achefahre... - u de jawohl, de isch es 

erlediget. 

Carsten Sehr guet. De chöi mir wyterfahre? 

Jule We dir meinet steht auf. Carsten nimmt an seinem 

Laptop Platz und will ihn starten 

Carsten Jaa! Wider tüppisch die Softis! verrührt die Hände 

Chöme no schnäll die nöischti Sicherheits-Software cho 

installiere damit ds System sicherer u besser 

funktionieri. 

Jule Richtig. Das han i ja i de letschte anderhalb Stund 

gmacht. Was gits da d Händ z verrüehre u über üs 

Softwarespezialischte härzzieh? 

Carsten Erschtens! Schnäll isch für mi anders. E Halbstund, hets 

gheisse, göngs. Jetze sys de scho fasch zwo. 

Jule Ja, Kunststück, we dir öier Grät nid so heit vorbereitet 

gha, wie das vertraglech abgmacht isch worde. 

Carsten hässig I wott nid Verträg läse. I wott e aktuelli 

Sicherheitssoftware. U wott müglechscht schnäll wider 

chönne wärche mit dene Grät. 

Jule U was wär zweitens? 

Carsten Ds zweite wäri, dass eim gseit isch worde, dass ds 

System nach däm Update sicherer, stabiler u besser söll 

funktioniere. Wen i aber hie uf my Bildschirm luege, 

isch es nid besser u dermit o nid sicherer. Im Gägeteil! 

Es funktioniert gar nüt meh. ruft gereizt Nüt meh, 

verstöht er? Der Bildschirm isch nämlech schwarz. 

Brandschwarz! 

Jule geht zu seinem Laptop Oh, sorry. Da mues i no grad 

schnäll ... 

Carsten Aber das Mal de nid wider schnälli anderhalb Stund, 

gället! 

Jule So. Der Bildschirm - l ü c h t e t! 

Carsten gibt sein Passwort ein Neeeei!! Falsches Passwort. O 

das no! I has doch gseit ... 

Jule Logisch! 

Carsten Was logisch? 

Jule Ds richtige Passwort han ig. Es Installationspasswort, 

wo me jetze mues ändere geht zum Laptop und gibt das 

Passwort ein So. U jetze müesst dir öies nöie Passwort 

ygä. U de syt er uf der erschte Äbeni. dreht sich von 

Carsten weg. 

Carsten gibt das Passwort ein. Erleichtert Ok. Was aber söll de 

das heisse: die erschti Äbeni? Die hei mer ömel bis jetze 

o nid gha. 

Jule Äbe nid! 

Carsten Was: äbe nid? 

Jule Steit eigetlech alles im Vertrag. I tues gärn no einisch 

widerhole. Aber säget mer de nid, dass mir geng lenger 

heige als vorhär aagchündiget. Meischtens ligts nämlech 

nid a üs, sondern a de User, wo ds Chlydruckte halt nid 

läse u drum nid im Bild sy. 

Carsten Es isch eigetlech scho no gäbig u cha durchus es 

erfolgrychs Gschäftsmodäll sy: Als IT-Firma installiert 

me öppis - u wes nid guet chunnt, schiebt me d Schuld 

mit em Chlydruckte de Andere i d Schueh. 

Jule geht nicht darauf ein und gibt sein Passwort ein Für die 

zweiti Äbeni müesst dir jetze o öies nöie Passwort ygä. 



Y n e g h e i t !  

U das darf de nid identisch sy mit em Passwort vo der 

erschte Äbeni. 

Carsten gibt das Passwort ein E komplizierti Sach, wo dir üs da 

installiert heit. 

Jule E sicheri Sach, wäri der richtig Usdruck. Ömel we me 

üsi Arbeit würdi schetze. schliesst ab So. U ab jetze hei 

mir ke Zuegriff meh uf öies System. Drum vergässet d 

Passwörter nid. Ohni die chömet er nämlech nümm uf 

öies Grät. 

Carsten Dir heit da sicher irgendwo z Hinderindie Zuegriff uf das 

System.  

Jule I ha scho vori gseit, dass Sicherheitslückene meischtens 

bi de User passiere. Drum bhaltet öier beide Passwörter 

im Chopf u chläbet se nid - wie das äbe vili mache - unde 

a d Tastatur. 

Carsten I troue dere Sach glych nie ganz. 

Jule Ig scho. I bi bi der Entwicklig derby gsy. Aber jetze no 

e Frag: wär wärchet da äne a däm Laptop? zeigt auf das 

Gerät von Slivana 

Carsten D Frou Meister. Die sötti jede Ougeblick... Silvana 

kommt von hinten. Carsten lacht We me vom Tüfel redt 

- grüess di Silvana. 

Silvana Grüessech mitenand. 

Jule Grüessech. 

Carsten Du chunsch grad zur rächte Zyt. D Frou... eh, jetze han i 

öie Name vergässe ... 

Jule Novak. Jule Novak. 

Carsten D Frou Novak het üs e nöij Sicherheitssoftware 

installiert u du muesch zwöi nöij Passwörter ygä. I la 

öich la mache geht ganz kurz nach hinten weg. 

Silvana De söll i my Laptop starte? 

Jule Gärn, ja. De chönnti my Uftrag abschliesse. 

2. Szene 

 von hinten kommen Carsten und Henryette. Während 

dem Gespräch zwischen Carsten und Henryette 

installieren Jule und Silvana die Passwörter.  

Henryette Grüessech mitenand. Hallo Silvana. Scho flyssig am 

Wärche? Wei mer doch hoffe, dass dir nächschtens der 

Durchbruch schaffet.  

Silvana Ja, das hoffen i schwär. Un i dänke, dass sechs nume no 

um Stunde cha handle. I gspüre, dass mir sehr nach 

dranne sy. 

Henryette Tönt sehr verheissigsvoll u spannend. I mögtis öich so 

ggönne, we das würdi klappe. Aber la di dür mi nid la 

störe. 

Carsten Wosch cho luege? Henryette geht zum Laptop von 

Carsten.  

Jule So. I hätti my Uftrag erlediget u gah wyter. Uf 

widerluege mitenand. 

Carsten Wei mer hoffe, dass jetze alls funktioniert u dir nid no 

einisch «schnäll» müesst verby cho lacht . Danke für öij 

Arbeit. Uf widerluege. 

Silvana/ 

Henryette Uf widerluege. Silvana arbeitet an ihrem Laptop 

weiter. Carsten und Henryette sind beim Laptop von 

Carsten 

Carsten Lue hie. Jetze isch also die nöischti Sicherheitsversion 

installiert. Funktioniert schynbar nume mit zwöi 

Passwörter. Da wirds für ne Hacker dütlech schwiriger 

öppis chönne cho z ergounere.  

Henryette Tönt guet u gseht nach sicher us. Glychwohl: Passet mer 

sehr gnau uf, was uf dene Grät geit. Bi der chlynschte 

Unregelmässigkeit uf em Laptop machet mer sofort 

Mitteilig. Dir wüsst ja, d Konkurränz isch nes hert uf de 

Färse. U der Cyber-Chrieg macht o vor üs nid halt. We 

dirs nächschtens schaffet, hei mer e chlyne Vorsprung. 



Y n e g h e i t !  

U dä wei mer nid dür liechtsinnigs Handle us der Hand 

gä. 

Silvana Sicher nid. Mir hei scho Sorg. Ke Angscht. Üses Baby 

hei mer im Griff. 

Carsten Jaja. Mir kenne üsi Verantwortig. Un i bi sehr  

zueversichtlech, dass es guet chunnt. 

Henryette Das tönt wunderbar. Also de wil i öich la wytewärche u 

wünsche nech weiterhin gutes Schaffen. Adiö. 

 Henryette geht nach hinten weg. 

Silvana Es isch scho schön, i so nere Firma chönne z wärche. E 

settigi Cheffin het me nid all Tag. Dert won i vorhär bi 

aagstellt gsy, isch es pickelhert zue u här ggange. 

Leischtig, Leischtig u nomal Leischtig. Nume die het 

zellt. Ke Mönschlechkeit. Nüt! Das hie isch für mi ds 

Paradies. 

Carsten Es fröit mi, wes dir bi üs gfallt. De wei mer hoffe, dass 

es eso blybt. 

Silvana Un i hoffe, dass es klappet. I ha nächti no zwo Änderige 

yboue u starte jetze no einisch ds ganze System. Vilich 

... 

Carsten Das wäri der Hammer! I bi gspannt! geht nach hinten 

weg. 

 

3. Szene 

Silvana schaut hochkonzentriert auf ihren Laptop. Dann 

plötzlich, ohne Vorwarnung, springt sie auf und macht 

Freudensprünge durch den Raum Ja! - Ja! - Es 

funktioniert! Es funktioniert! Äntleche! Mir heis 

gschafft! Gwunne! 

Carsten kommt von hinten angerannt Was isch? Was hesch? 

Hesch ...? 

Silvana ruft überschwenglich Es funktioniert! 

Carsten Du meinsch ... 

Silvana Nid meine! I bi sicher! Chum lue. Da! Es isch ganz klar 

u eidütig bestätiget. Sämtlechi Ygabe, sämtlechi 

Änderige, wo mer i de letschte Tage hei gmacht, das won 

i nächti no gmacht ha, alls stimmt. Alls klappet. Es 

funktioniert. Herrlech!!! Jupiiii!! macht wieder 

Freudensprünge 

Carsten Das heisst ... 

Silvana G w u n n n n e!!! sie springt im Raum umher und 

landet schliesslich in den Armen von Carsten 

Carsten Gratuliere, Silvana! Gratuliere! drückt sie fest an sich 

Du chasch dir gar nid vorstelle, was das für mi bedütet. 

Wie lang han i da dranne gwärchet. schaut sie an U du 

hesch mer im letschte Monet gholfe ds Ganze z vollände. 

löst sich von ihr - schaut in die Ferne I chas no fasch 

nid gloube. 

Silvana Darfschs aber. Es isch alls bestätiget. Es funktoniert 

genau so, wie mirs vorusgseit hei. - rennt wieder 

freudestrahlend durch das Büro Es Wahnsinnsgfüehl! 

landet wieder in den Armen von Carsten 

Carsten gibt ihr links und rechts einen Freundschaftskuss auf 

die Backe Danke, danke danke! 

 Während dem Kuss kommt Tabea von hinten. Sie 

bringt ein Geschenk mit. 

Tabea I schyne ungläge z cho. My Ma het schynbar anderi 

Vergnüegigsmüglechkeite gfunde. 

Carsten Tabea, wunderbar, dass du chunnsch. Hüt isch my 

Glückstag. 

Tabea Nei, hüt isch dy Geburtstag. 

Carsten Eh, ja, natürlech. Das o. Das passt. Also hüt isch ... 

Silvana Was, du hesch hüt Geburi? U hesch mer nüt gseit? 

Tabea Das geit öich o nüt aa, Frölein ...? 

Carsten Schatz, verdirb nes nid üsi Fröid. Mir hei grad der 

Durchbruch gschafft! 

Tabea Ja, i has gseh. Aber Durchbruch isch glouben i ds lätze 

Wort. Ehebruch wäri da scho passender. 



Y n e g h e i t !  

Carsten Ach, Müüsli, du mit dyre Yversucht. I ha doch d Silvana 

nume küsst, wil mir gwunne hei. U überigens wäris 

gloub jetze a der Zyt, dass dir Zwo mitenand Duzis 

machet. 

Tabea  Für so öppis isch es nie Zyt. U scho gar nid mit em 

Frölein ...? 

Silvana hässig Mir müesse nid Duzis mache, Frou 

Spielverderbere. Aber no zum Kläre: I heisse nid 

Fröilein ..., sondern Silvana Meister. Eifach so der Ornig 

halber. Frou Silvana Meister, wen ers no gnauer weit 

wüsse. Söll nechs ufschrybe oder chöit er das i öiem 

Spatzehirni bhalte. Tabea dreht sich von ihr weg 

Carsten So. Fertig mit däm Wybergstürm. Mir wei fyre! Was 

hesch du de da uf de Arme, Schatz? 

Tabea weinerlich Dys Geburtstagsgschänk - wäris gsy. E 

Überraschig - hättis sölle wärde. 

Carsten Was heisst da «hättis»? Es isch e Überraschig, we du mir 

zum Geburtstag einisch öppis schänksch. Eh... 

Tabea hässig Was heisst da einisch? I ha dir no zu jedem 

Geburtstag öppis gschänkt.  

Carsten Eh ja, klar. Natürlech! Han i doch nid so vergässe, eh, 

nid doch gmeint, eh, han i doch... Ouuu!! I bi total 

dürenand. 

Tabea Das wär i o, we mi my Ehefrou bim Ehebruch würdi 

ertappe. 

Carsten Aber Müsli... 

Silvana Was hesch de da drinne? 

Tabea Das geit di nüt a! 

Carsten zum Publikum Ds Du-Säge geit de mängisch vo sälber. 

Me mues nume es Gstürm aareise, chli verwirrt tue u 

scho hei die Gwunder-Güggle alli Nidduzis-Vorsätz 

über Bord gworfe. zu Tabea Aber Schätzeli, zeig mer 

doch, was du mir schöns bracht hesch. 

Tabea Schön, dass dus schön findsch. 

Silvana  giftig Chan er ja gar nid. Het ja no gar nüt gseh. 

Tabea My Carsten het halt Aastand. 

Silvana leise Im Gägesatz zu dir. 

Tabea Tabea packt das Geschenk aus und übergibt es Carsten 

Aber bis vorsichtig. Mys Kunschtwärch isch sehr 

zerbrächlech. 

Carsten schaut das Geschenk von allen Seiten an Wunderbar! 

Wou! Es üsserscht speziells Wärch, wo du da erschaffe 

hesch. In schwarz, wie geng. Herrlech! 

Silvana ablehnend I gseh e Würfel. Mit Löcher. Isch das e 

Ämmitaler, nachdäm d Chäserei brönnt het? Oder söll 

das ehnder es Mini-AKW nachem Supergau darstelle? 

Tabea Du gäll! Ke Ahnig vo Kunscht het die. 

Carsten Danke, danke, liebs Müüsli, für dys grossartige Wärch. 

Silvana zu sich selber Hüchler, was de bisch. Wosch ja nid säge, 

dass dir dä grusig Chlotz gfallt.  

 Tabea Heisssporn han ig ne touft. Heisssporn. schwelgend Dy 

Geburtstag - du - un ig - mir zwöi - u mys Kunschtwärch 

«Heisssporn». E wunderbari Symbiose. 

Carsten umarmt sie 

Tabea windet sich aus seiner Umarmung U gmacht isch er 

nimmt den Klotz genau für hie häre. 

Carsten Aber dä passti doch vilich ehnder zeigt auf ein 

Möbelstück in einer Ecke... 

Tabea stellt den Klotz hin und richtet ihn genau aus Genau so 

han ig mir das vorgstellt. Hie mues der Heisssporn stah. 

Genau hie. Das isch halt ds Oug vonere Künschtlere. I 

gseh geng ds Ganze. 

Silvana We das ds Ganze isch: was isch de ds Nüt? 

Tabea sachlich zu Carsten I chume di nächär cho abhole. De 

göh mer zäme gross ga ässe u nächär göh mer de hei. Du 

weisch, was mer de dert mache... lüstern Du Heisssporn! 

zu Silvana Uf Nidwiderluege, Frölein ...? geht nach 

hinten weg. 

Silvana Läck, was hesch du für ne Frou?  



Y n e g h e i t !  

 
- 1 1 -  

Carsten Eigetlech ganz e Liebi u ne Gäbegi.  

Silvana Lieb? Gäbig? Das wüssti de! 

Carsten Si isch eifach mängisch e chli schrullig. Künschtlere 

halt. U - u das isch aber ds Schwirigschte a ihre - si isch 

extrem yversüchtig. 

Silvana Uf mi? 

Carsten Ja natürlech. Uf wän de süsch? 

Silvana Aber mir hei ja nüt zäme. 

Carsten Natürlech nid. Aber si meint, mir heige. 

 

4. Szene 

Henryette kommt von hinten und ruft Gratuliere!!! Herrlech, dass 

dirs gschafft heit! 

Silvana Henryette, wohär weisch du ... 

Carsten Wär het dir gseit, dass ... 

Henryette ... dass es funktioniert? Ganz eifach: Panel Color, Silicon 

Valley, natürlech. 

Silvana Eh ja. Klar. Logisch! Da hätte mer sälber chönne druf 

cho, dass üse Uftraggäber i de Staate äne jede vo üsne 

Schritt, wo mir i dere Entwicklig hie mache, überwacht. 

Carsten lacht Mit e chli grübel, grübel und studier, wäri das älwä 

o mir i Sinn cho. Aber im Momänt hirnets mer ehnder e 

chli weniger. 

Henryette I verstah, dass dir chli näbe de Schueh stöht. Nach so 

emene Erfolg. 

Carsten Wie mängs Jahr hei mer jetze dranne gwärchet? 

Henryette Guet drü. 

Silvana Ig zwar nume afe e Monet. 

Carsten Der entscheidend Monet. 

Henryette Jetze aber der Grund, warum i no einisch bi hie häre cho. 

U die Überraschig passt jetze grad perfekt i die 

Nöiigkeit: Der CEO vo Panel-Color, der Donald Sparks, 

chunnt hüt hie häre. Är wott öich persönlech lehre kenne. 

Silvana Was, der Donald Sparks, der Silicon Yalley Halbgott... 

Carsten, der Donald Sparks chunnt sälber ...? Hie häre 

zu üs?  

Henryette Genau! 

Silvana Hie zu üs i üses chlyne, eifache Büroli chunnt dä, wo 

Silicon Valley mitprägt het? Wahnsinn! 

Carsten Aber dä het jetze definitiv nid chönne wüsse, dass üs der 

Durchbruch glunge isch. 

Henryette Natürlech nid. Sy Bsuech steit scho lenger fescht. I ha 

öich äxtra nüt gseit. Süsch wäret dir no närvoser worde. 

Der Druck vo däm Bsuech hätti nech abglänkt u hätti der 

Schluss vo der Entwicklig gfährdet. Der Sparks wott 

eifach d Entwicklig vor Ort cho aaluege.  

Silvana I ha scho jetze der Chnöischlotter. 

Carsten nachdenklich Ja, tönt irgendwie ganz schreg. Aber was 

mi eigetlech no fasch meh würdi wunder näh: wie wyt 

sy äch die Andere mit däm Projekt? 

Henryette Das wüsse mir nid. U wärdes älwä o nie erfahre. Was 

aber klar isch, dass si no nid so wyt sy wie mir. Der Herr 

Sparks chunnt zu üs für Negel mit Chöpf z mache, het er 

mir gseit. 

Silvana Was wosch dermit säge? 

Carsten Gwinne oder verliere? 

Henryette Genau. Är wird mit üs oder mit üsem Mitbewärber e 

Vertrag abschliesse. Der Gwinner wird jubiliere u der 

Verlierer würdi uf emene Huffe Investitionschoschte 

blybe hocke.  

Silvana Was würdi das heisse? 

Henryette macht mit der Hand auf Halshöhe einen Schnitt 

Verlore! Aus! Amen! 

Silvana zu Carsten U mir? 

Carsten macht mit der Hand dasselbe Ende! 

Silvana I ha Angscht! No meh Angscht! Jesses, we der Sparks bi 

de andere ... 



Y n e g h e i t !  

Henryette Nenei! Mir lö nes jetze d Lune nid la verderbe. 

Schliesslech heit dir der Durchbruch gschafft. U das 

mues nes d Konkurränz afe einisch nachemache. 

Silvana Dä Optimismus sötti me ha. 

Carsten D Henryette isch e unverbesserleche Duroptimischt, 

gäll?  

Henryette Natürlech. Un dä Optimismus git mer meischtens rächt. 

Süsch hätti ja öies Projekt scho lang müesse beärdige. I 

ha aber geng dra gloubt u ha rächt übercho. 

Carsten Ja. U das mues jetze o einisch gseit sy. Danke, dass du a 

mi, danke, dass du a üs zwöi gloubt hesch. Das isch 

überhoupt nid sälbverständlech u mir wüsse das sehr z 

schetze. 

Henryette Sparet nech öier Lobhudeleie für nach der 

Vertragsunterzeichnig. Die mues jetze z ersch über d 

Bühni. U de wird definitiv gfyret. - So. I mues. I gah der 

Donald Sparks ga abhole u chume de mit ihm hie häre. 

Tüet no grad e chli Ornig mache u richtet öies Büro no 

chli fründlech y. Dä Chlotz da zum Bispiel passt älwä 

nid grad so da häre. 

Carsten streng und sachlich Mol. Dä passt. Es Kunschtwärch vo 

myre Frou. 

Silvana I ha gmeint ds Wort Kunscht chömi vo Können. Das hie 

isch ehnder Wunscht - chiem vom Wöllen ... 

Henryette So gfallsch mer, Silvana. Aggressiv aber luschtig, 

kritisch u clever. Bhaltet das by, we der Sparks de hie 

isch. geht nach hinten weg 

Carsten U mir Zwöi. Was mache mer jetze? 

Silvana Was äch? Vorbereite dänk. I ha ja nume afe der 

Durchbruch gschafft. 

Carsten De isch ja alls gmacht. 

Silvana Oh dir Manne! Meinet, we dir der Höhepunkt erreicht 

heit, sygi alls erlediget. 

Carsten Wie meinsch das gnau? 

5. Szene 

 Tabea kommt von hinten 

Tabea Halli hallo! 

Silvana Die scho wider. 

Tabea Carsten, Schätzeli. I ha für üs zwöi im Stella Luna 

reserviert. Zwöi lieblechi Plätzli im Erotik-Egge geht 

zum Klotz um ihn noch ein wenig auszurichten Isch das 

guet? 

Carsten Was? Grad so prickelnd? Das wäri doch nid... I wäri 

doch vilich lieber ... 

Tabea Du hesch nume einisch im Jahr Geburtstag, my Liebling.  

Silvana Läck mir! Zu dere Erkenntnis wäri jetze nid cho. E 

hochstehendi Schlussfolgerig, mues scho säge. 

Gratuliere. 

Tabea Was? Dir kennet ds Wort Erkenntnis? Scho no 

erstunlech für so nes Frölein. 

Carsten Höret doch uf ziggle. U überigens, Schätzeli. Mir 

müesse jetze no vorbereite. I nes paar Minute chunnt 

ganz höche Bsuech.  

Tabea Wunderbar. De warten i no grad. 

Silvana Ja nid! 

Carsten Das geit leider nid, Härzchäferli. Da tüe mir ganz gheimi 

Gschäftssache bespräche u da darfsch du nid zuelose. 

Tabea zeigt auf Silvana Aber die darf de, gäll? 

Carsten Nei, si darf nid. Si mues. D Silvana het ja das Projekt 

mitentwicklet u mues drum de däm Bsuech Antwort uf 

syner eventuelle Frage chönne gä. Also jetze muesch 

du... drängt eine beleidigte Tabea nach hinten weg 

Silvana Gottseidank isch die Schrulle ggange.  

Carsten He, nid z gäi! Das isch my Frou u nid irgend es eifältigs 

Tüpfi. 

Silvana Lätzi Reihefolg. Das isch es eifältigs Tüpfi u leider o no 

dyni Frou. 

Carsten will zur Rechtfertigung ansetzen.  

Silvana Muesch di nid rächtfertige. Mir wände nes Gschyderem 

zue. Also: Hei mer für dä Bsuech alls binenand? 

Carsten D Präsentation hei mer ja scho lenger zwäg. U die 

aktuelli Version zeigsch du ihm. Alls Andere het Panel-

Color ja loufend übercho. 

 

6. Szene 

Von hinten kommen Henryette und Mister Sparks. 

Henryette So. Da wäre mer. Darf i vorstelle ... 

Donald Das bruchet er nid. I kenne die Zwöi. 

Henryette Aber ... 

Donald Heit dir ds Gfüehl der Donald Sparks göngi a so ne 

Gschäftsabschluss, ohni sech vorhär über die Lüt, wo ne 

Uftrag wette, z informiere? De kennet dir mi de schlächt. 

Carsten Härzlech willkomme, Herr Sparks. 

Donald Donald bitte. Lö mer d Höflechkeite u chöme zur Sach. 

Silvana streckt ihm die Hand zu und will sich vorstellen 

Donald beachtet ihre Hand nicht und fährt weiter Silvana, fröit 

mi di z gseh. O di kennen i natürlech. Toll gwärchet heit 

er un i bi überzügt, dass dir ds Renne wärdet mache.  

Silvana Danke für ds Komplimänt. 

Donald Aber myner Aktionäre verlange o, dass i no d 

Konkurränz gah ga aaluege. U Hilly-Software-

Engineering isch - i bi o dert beschtens informiert - öich 

sehr nach uf de Färse. 

Henryette Mir wüsses, sy aber zueversichtlech. Aber e Frag: 

Warum redet dir ... 

Donald Du, Henryette, du. Mir duze doch enand. Isch vil 

effiziänter. 

Henryette Guet. Schön. Also. Aber ... 

Carsten Warum redet dir - eh, warum redsch du Dialäkt? 

Donald Ke Zyt für längi Erklärige. Drum nume churz: Bi z 

Adelbode ufgwachse u bi als junge Informatiker i d 

Staate usgwanderet. Es wilds Bödi im Silicon Valley! 

Wie hei die dert gstuunet. 

Silvana Aber dir - eh, aber du... Eh... Aber im Adelbode heisst 

doch niemer Donald Sparks. 

Donald Natürlech nid. I bi zu der richtige Zyt am richtige Ort gsy 

u ha däne schwär Gäld verdienet. U mit Gäld cha me i 

de Staate alls mache. O vom Erwin Oester zum Donald 

Sparks wärde. 

Henryette De bisch du eigetlech e Schwyzer? 

Donald Jä wohär! Höchschtens e Silikoner. Aber das ganze 

Heimat-Gschwafel geit mer sowiso ufe Geischt. I jette 

rund um die Chugle u bi dert deheime, won i grad 

glandet bi. Dir Schwyzer gseht das geng no vil z äng. 

Meinet, um öich um e Zuun müesse z mache, damit nech 

ja niemer i d Suppe spöit. U merket nid, dass die Andere 

a öier Suppe gar nid so nes grosses Interässe hei wie dir 

meinet. D Schwyz isch chly u d Wält isch gross. U nume 

die Gröschte überläbe. - So. Fertig philosophiert. I ha 

gnue gseh. Chöi mer? will nach hinten gehen 

Carsten Aber dir - du hesch ja no gar nid ... 

Henryette Underlage ... 

Silvana Präsentation ... 

Carsten Du chasch doch nid öppis choufe ... 

Henryette ... wo de nid kennsch. 

Donald Momol. Chan i. U tuen i. Myner Lüt hei gseit, ds Produkt 

sygi guet. Also isch es guet. U öich han i gseh. U ds Büro 

o. schaut kurz auf den Klotz Seit meischtens meh us als 

jedi uf hochglanz polierti u mit vil Schmalz vortrageni 

Präsentation. 

Henryette Aber dörfe mir dir nid vilich no ... 

Donald Nid nötig. Ke Zyt. Bring mi zu der Konkurränz. 

während dem Abgang zu Carsten und Silvana Tschou 

zäme. Schön han i öich glehrt kenne. Dir vernähmet hüt 

my Entscheid. Es gseht guet us - gseht guet us geht nach 

hinten weg. Henryette läuft ihm nach 

 

7. Szene 

Silvana Reibt sich die Augen Carsten, säg mer, dass i tröimt ha. 

Carsten Nei, das isch life gsy. Donald Sparks life! 

Silvana Ungloublech! 

Carsten Ja, das isch scho ne starche Uftritt gsy. U churz! Er kam, 

sah und siegte. 

Silvana Ja! Jetze chöi mer definitiv nume no abwarte u Tee 

trinke. 

Carsten Trinke isch ds Stichwort. I gloube es isch Zyt zum 

aastosse. 

Silvana Wei mer nid no warte, bis der Vertrag underschribe isch? 

Carsten I bi sicher, dass mir der Zueschlag überchöme. We d 

Konkurränz wyter u besser wäri als mir, hätti der Donald 

nid so reagiert. Mir hei gwunne! will nach hinten weg 

gehen. 

Von hinten kommen Ken und Ben. 

Carsten Eh, entschuldigung. Dir chöit nid eifach so da yne cho. 

Ken Mol. Chöi mer. 

Ben Mol. Chöi mer. 

Silvana Eh, wär syt dir überhoupt? U wie chömet dir ... 

Ken zeigt auf Ben Das isch der Ben. 

Ben zeigt auf Ken U das isch der Ken. 

Silvana U was füehrt öich da häre? 

Ken Mir sy Polizischte. 

Ben Kantonspolizischte. 

Ken Fahndig. 

Ben Wirtschaftsfahndig. 

Carsten U was fahndet er hie? 

Silvana Är meint: Was meinet dir hie z finde? 

Ken We mir das wüsste, wäre mir nid hie. 

Ben Sondern dert. 

Silvana Wo isch dert? 

Ken Im Büro Wirtschaftsfahndig. 

Ben Römerstrass füf, Bärn. 

Carsten Dörft i einisch öier Uswyse gseh? beide strecken 

Carsten ihre Ausweise hin. Er überprüft diese Ja, 

tatsächlech zwe Fahnder. 

Silvana zum Publikum Tschugger syge ja imene früechere Läbe 

Verbrächer gsy - drum müesse si als Tschugger wider 

cho, seit me. Was hei äch die Zwe früecher bosget? 

Ken Heit er e Durchsuechigsbefähl? 

Ben Das müesse aber sii frage. 

Ken Si frage aber nid. 

Ben Drum fragsch du? 

Ken Ja. 

Ben Clever. 

Ken Gäll. 

Ben Scho. 

Carsten Also: Heit dir e Durchsuechigsbefähl? Ken reicht ihm 

das Blatt. Carsten liest. Tatsächlech. Alls paletti. Nimmt 

mi nume wunder wär ... 

Silvana ... das dene gsteckt het. Da steckt doch d Konkurränz 

derhinder. 

Carsten Schickt öich d Firma Hilly-Software-Engineering hie 

häre? 

Ken Hilly-Billy wievil? 

Ben Kenne mir nid, gäll Ken? 

Ken Nei, kenne mir nid. Üs schickt der Staat. 

Ben Für öich cho z dürlüchte. 

Ken Richtig, Ben. 

Ben Gäll. 

Carsten Silvana. Tue d Software vo üsem Projekt sichere. Me 

weis ja nie. I lüte jetze der Henryette u de üsem Aawalt 

aa. Mal luege, was die beide säge. zu den beiden Bis 

denn geit hie nüt. 

Ken Isch lätz. 

Ben Ganz lätz. 

Silvana Wiso? 

Ken Date sichere isch guet. zu Ben Gang lue. 

Ben zu Silvana Chum. Setz di da häre. 

Silvana I mögti mi nid bsinne, mit öich Söi ghüetet z ha. 

Ben I mi o nid. sie setzen sich beide zum Laptop von Silvana. 

Ben bleibt während der ganzen Zeit am Laptop von 

Silvana. 

Ken Em Aawalt chasch kable. Dere Herriee nid. 

Carsten Henryette heisst die Frou u si isch my Cheffin. 

Ken Wie gseit: Aawalt ja. Henryee-Dings nid. Carsten 

bedient sein Smartphone. 

Ben Bi startbereit. 

Ken Alles klar. 

Silvana nachdem sie die Daten gesichert hat, steht sie auf und 

geht zu Carsten. Während dieser Zeit steckt Ben einen 

Stick in den Laptop von Silvana - und entfernt ihn 

anschliessend wieder. 

Silvana I ha alli Projekt-Date gsicheret. Da chöme si ohni üser 

zwöi Sicherheitspasswörter nid yne. 

Carsten Un i bi hüt no gar nid ufem Projekt gsy. - Gottseidank! 

De isch das afe klar. - schaut auf das Smartphone Ja, 

hie Carsten Rode. Herr Müller. Schön, dass i öich  

verwürtsche. I ha es gröbers Problem hie i mym Büro. 

Vori sy zwe Herre vo der Wirtschaftsfahndig zu üs cho. 

Mit Polizeiuswys u emene Durchsuechigsbefähl. Ke 

Ahnig, was die wei u warum si da sy. Chöit dir 

müglechscht schnäll cho... Was ...? - Ersch ...! - Ja nu. -

--- Klar. ---- Machen i. Uf widerhöre Herr Müller. 

Silvana Was het er gseit? 

Carsten Är chönni ersch i guet drei Stund zu üs cho. Mir sölle 

aber gar ke Angscht ha. D Fahnder müessi z ersch ihrer 

Bewyse sichere, bevor si rächtlech öppis chönne mache. 

Silvana U mir hei ja nüt Unluters gmacht, oder? 

Carsten Sicher nid. Mi nimmt aber scho wunder, wiso die grad 

usgrächnet uf üs chöme u was die bi üs dänke z finde.  

Ken Mi o! sezt sich an den Laptop von Carsten. Ken bleibt 

während der ganzen Zeit am Laptop von Carsten. 

Ben U de mi ersch! 

Carsten genervt Was heisst jetze das wider? 

Silvana I gloube, i verstahs. Si hei no nüt u sueche eifach öppis. 

Ken Tschegget. 

Ben Es hells Chöpfli. - Eh lueg ou da! Carsten und Silvana 

gehen zu Ben. Während dieser Zeit steckt Ken einen 

Stick in den Laptop von Carsten - und entfernt ihn 

anschliessend wieder. 

Carsten Was isch? Was heit er gfunde? 

Ben Jöö! 

Silvana Was isch? 

Carsten Zeiget. 

Ben Es Hindergrundbild. Zwöi Büsseli. Jöö, sy die härzig. Sy 

das dyner? 

Silvana Ja. Max u Moritz heisse si. 

Ben U mir zwe sy Dick u Doof lacht laut 

Ken Chatzenarr, was de bisch. 

Carsten Isch es das, wo dir, Herr Dick u Herr Doof, gsuecht heit? 

Es Hindergrundbildli mit zwöine härzige Büsseli druffe? 

Jöö!  

Ben Hee, nume nid fräch wärde, gäll! 

Carsten Da chasch de, bimene settige Bsuech! 

Ken Ja, was hei mer de da, waseliwas? Carsten und Silvana 

wollen zu Ken gehen. Der zeigt auf Silvana Für dii afe 

no stop. Nume afe dä. Chum da häre, du 

Schmalspurcasanova. Silvana bleibt in der Mitte stehen.  

Carsten Was söll das? I ha vor der Silvana kener Gheimnis. 

Ken Bisch sicher? - I nid! - Lue da, was i gfunde ha! Hesch 

im Internet gwilderet, gäll?  

Carsten Aber das isch doch - das han i doch gar nid - das bin i 

aber ... 

Ken Im Film würdi jetze gseit: Es isch nid eso, wies usgseht. 

Carsten Ja, es isch nid eso, wies usgseht. 

Ken Aber mir sy nid im Film. 

Silvana geht nun zum Laptop von Carsten Vo was redet dir? 

Ken Heschs vereslet. Jetze hesch der Dräck! 

Silvana Was isch das? Das isch ja ... 

Ken ... Porno. U de nid softige. zum Publikum Weit dir o mal 

luege?  

Carsten He! Geits no? Sicher nid! stottert Das isch... Das isch nid 

vo mir. I luege doch nid... I tue doch nid... I ha doch das 

nid... 

Ken Ja natürlech nid. Bisch ja en Ängel. U dä Laptop da ghört 

nid dir sondern em Petrus da obe, gäll? U die Bildli het 

der der Heilig Geischt uf dy Feschtplatte gchnüblet? 

Silvana Loset jetze. I kenne der Carsten. U we dä seit, är sygi das 

nid gsy, de isch ers nid gsy. 

Ken Schön, dass du ihm hilfsch. Nume nützts der nüt. Das hie 

isch hieb- u stichfescht. 

Ben Bisch a d Wand gnaglet. 

Carsten Aagno, nume eifach emal aagno, i hätti die Filme 

würklech aagluegt. Was interessiert das d 

Wirtschaftsfahndig? 

Ken Nüt. 

Ben Gar nüt! 

Carsten Warum heit dir de das überhoupt gseh? 

Ken Bi eifach drübergstolperet. 

Carsten verzweifelt Är isch eifach drübergstolperet.  


